
Арбуз. 

Ҫуркунне, ҫӗр типсен, эпӗ пахчана тухрӑм. Ешӗл 
курӑк хушшинче пӗр ҫамрӑк хунава асӑрхарӑм. 
Ку лайӑх йышши чечек пулӗ-ха тесе эпӗ ӑна чавса 
кӑлартӑм та пӗр хӳтлӗхе куҫарса лартрӑм. Унта 
ӑна ир пуҫласа каҫченех хӗвел ӑшӑтать, ҫил те 
тивмест. 

Эпӗ чечеке лайӑх пӑхрӑм, каҫсерен шыв сапрӑм, 
ҫумкурӑк пусасран сыхларӑм. Анчах манӑн хунав 
ҫӳлелле ҫӗкленмерӗ, вӑл ҫӗр тӑрӑх тӑсӑлса кайрӗ. 
Вара эпӗ ҫак курӑк чечек маррине пӗлтӗм те эрне 
хушши пырса та пӑхмарӑм. 

Тырӑ вырма тухнӑ тӗле хайхи хунав парка ӳссе 
ӗлкӗрнӗ, ҫӑмламас ҫулҫи айӗнче кавӑн пек чӑмӑр-
таннӑ пӗчӗк ҫимӗҫсем те пур. Эпӗ аттене чӗнсе 
илтӗм те: 

— Мӗнле кавӑн ку?—тесе ыйтрӑм. 
Атте ӑна курсан тӗлӗнсех кайрӗ. 
— Арбуз ку. Пирӗн пахчара та арбуз ӳсет 

иккен,— терӗ вӑл.— Анчах мӗнле майпа кунта шӑт-
са ӳснӗ вӑл?—тесе ыйтрӗ. 

Эпӗ ӑна ӑҫтан куҫарса лартни ҫинчен йӗркипе 
каласа патӑм. 

— Астӑватӑн-и,— терӗ вара атте,— иртнӗ ҫул-
хине шӑпах ҫав вырӑнта арбуз ҫинӗччӗ. Унӑн вӑрри 
ҫӗр айне варӑнса юлнӑ та ҫуркунне шӑтса тухнӑ. 

Пирӗн пахчара арбуз ӳсет тесе эпӗ хам та шут-
ламанччӗ. Ҫав арбуза эпир кӗрхи кунсем ҫйтич-
ченех лайӑх пӑхса усрарӑмӑр. Кӗркунне вара ҫав 
пӗр тӗпренех тӑватӑ арбуз татрӑмӑр та ҫемйипех 
ларса ҫирӗмӗр. Арбузӗ питӗ тутлӑ пулчӗ. 

г \. Ача ешӗл курӑк хушшинче мӗн асӑрханӑ? 
2. Вӑл ҫамрӑк хунава мӗншӗн хӳтлӗхе куҫарса лартнӑ? 

Ана ача мӗнле пӑхнӑ? 
3. Хунав ӳссе ҫитсен, вӑл мӗнле ҫимӗҫ пулни палӑрнӑ? 
4. Эсир шкул пахчинче мӗнле опытсем туса ирттеретӗр? 

Каласа парӑр. 


